
Efni: Frumvarp til laga um breytingu á lögum um félagslega aðstoð, nr. 99/2007, með 
síðari breytingum. 50. mál.

Vísað er til tölvubréfs dags. 14. febrúar 2012 þar sem óskað er eftir umsögn 
Tryggingastofnunar ríkisins um ofangreint frumvarp.

í 10. gr. laga um félagslega aðstoð nr. 99/2007, með síðari breytingum, erfjallað um heimild 
Tryggingastofnunar til þess að veita uppbót/styrk vegna bifreiðakaupa og reksturs bifreiðar. 
Það ákvæði er nánar útfært í reglugerð nr. 170/2009 um styrki og uppbætur til 
hreyfihamlaðra einstaklinga vegna bifreiða. í reglugerðinni eru ákvæði um þau skilyrði að 
hinn hreyfihamlaði hafi sjálfur ökuréttindi eða annar heimilismaður.

Framlagt frumvarp gerir ráð fyrir að Tryggingastofnun geti greitt öðrum en bótaþega, svo sem 
foreldrum eða nánum ættingjum, uppbót eða styrk til kaupa eða rekstur á bifreiða, jafnvel þó 
að viðkomandi hafi ekki sama heimili á bótaþegi. Er þá skilyrði að nægilega hafi verið sýnt 
fram á nauðsyn uppbótar eða styrks og að staðfesting þess efnis fáist frá heimilislækni 
bótaþega og félagsmálastjóra viðkomandi sveitarfélags.

Tryggingastofnun leyfir sér að koma hér á framfæri ýmsum athugsemdum við frumvarpið.

Fyrst ber að nefna að Tryggingastofnun telur það andstætt meginreglu almannatryggingalaga 
og laga félagslegrar aðstoðar að greiða bætur til annarra en hins hreyfihamlaða sjálfs. Það 
verður að teljast óeðlilegt að hægt sé að byggja bótarétt einstaklings á læknisfræðilegu mati 
svo og mati félagsmálastjóra á allt öðrum sjálfstæðum fullorðnum einstaklingi. Stofnunin telur 
því í öllum tilvikum rétt að greiðslur sem eru greiddar vegna tiltekins einstaklings séu greiddar 
til þess sama einstaklings, eða forráðamanna hans ef við á.

í öðru lagi er í frumvarpinu þessi nýja heimild bundin við foreldra eða nána ættingja 
bótaþega. í 1. og 2. mgr. 10. gr. ofangreindra laga er heimild til greiðslu uppbótar og styrks til 
reksturs bifreiðar bundin við þá sem eru hreyfihamlaðir og þiggja lífeyri frá Tryggingastofnun 
og eru því svokallaðir bótaþegar. Það sama gildir hins vegar ekki um styrki til kaupa á bifreið 
skv. 3. mgr. 10. gr. Þeir styrkir eru eingöngu veittir á grundvelli hreyfihömlunar en ekki því 
hvort viðkomandi þiggi aðrar greiðslur frá Tryggingastofnun. Því nær tillagan skv. 
frumvarpinu ekki til þeirra er þiggja styrk vegna bifreiðakaupa en í greinargerð frumvarpsins 
er ekki að sjá að mismunandi reglur eigi að gilda.

í þriðja lagi gerir stofnunin athugsemd við að í frumvarpinu er rætt um styrk eða uppbót. 
Samkvæmt því er óljóst hvort frumvarpið nái einnig til heimildar til þess að aðrir en hinn 
hreyfihamlaði geti fengið styrk til reksturs bifreiðar skv. 2. mgr. 10. gr. eða hvort meiningin sé 
að frumvarpið nái einungis til bifreiðakaupa skv. 1. og 3. mgr.

í fjórða lagi vill Tryggingastofnun taka fram að ef greiða á uppbót/styrk þannig að fleiri en 
hinn hreyfihamlaði eða annar heimilismaður sé skráður eigandi bifreiðar þá þarf að skilgreina 
nákvæmlega hvaða einstaklingar mættu vera skráðir eigendur bifreiðarinnar. í framlögðu 
frumvarpi er talað um foreldra eða nána ættingja. Ljóst er að taka þyrfti á því hvað hugtakið 
nánir ættingja þýddi í framkvæmd. í þessu samhengi má einnig velta fyrir sér hvort heimildin 
ætti einnig að ná til persónulegra talsmanna eða aðila sem væru á annan hátt tilnefndir af 
hinum hreyfihamlaða. Tryggingastofnun telur að fara þurfi ítarlega yfir hvaða einstaklingar 
kæmu til greina til þess að markmiðum með styrkveitingum yrði náð og möguleikum á 
misnotkun á kerfinu haldið í lágmarki.

í fimmta lagi þá þyrfti einnig að skoða hvort eingöngu tengsl við hinn hreyfihamlaða sé 
nægilegt. Telja verður eðlilegt að skilyrði væri a.m.k. um að búseta ökumanns sé innan 
tiltekinnar vegalengdar frá hinum hreyfihamlaða.

í sjötta lagi þá er í greinargerð þeirri sem fylgir frumvarpinu sérstaklega fjallað um aðstæður 
hjá þeim hóp hreyfihamlaðra sem búsettur er á sambýlum . Tryggingastofnun vill vekja 
athygli á því að um er að ræða lausn sem yrði mjög kostnaðarsöm bæði fyrir ríkið og hinn 
hreyfihamlaða. Hægt er að velta fyrir sér hvort ekki yrði eðlilegra að skoðuð yrði einhvers 
konar önnur aðkoma ríkisins til þess að ná markmiðum frumvarpsins, t.d. að styrkja 
ferðaþjónustu fatlaðra eða að aðstoða sambýlin sjálf til bifreiðakaupa.

í sjöunda lagi þá telur Tryggingastofnun óljóst hvað felist í nýju skilyrði um að nægilega þurfi 
að hafa verið sýnt fram á nauðsyn styrks eða uppbótar m.a. með staðfestingu frá 
félagsmálastjóra viðkomandi sveitarfélags. Uppbót/styrkir eru eingöngu veittir þegar um er 
að ræða hreyfihamlaða einstaklinga skv. skilgreiningu 3. mgr. 1. gr. reglugerðar nr. 
170/2009. Samkvæmt núgildandi reglum liggja félagslegar aðstæður ekki til grundvallar 
slíkum réttindum.

Að lokum vill Tryggingastofnun benda á að hægt væri að víkka núgildandi reglur með 
reglugerðarbreytingu þannig að fleiri en hinum hreyfihamlaða eða öðrum heimilismanni væri 
heimilt að aka bifreið sem væri þó í eigu hins hreyfihamlaða. Eins og áður segir þyrftu reglur 
um það að vera skýrar til að tryggja þær úrbætur sem að er stefnt.

